

اسرائیل: حقیقت یا مفروضه
پيش لفظ
اسرائیل کی حقیقت کو سمجھے بغیر اسرائیل سے تعلقات ، سفارتی مراسم اور اس سے بھی بڑھ کر دوستی ، معاشی تعاون اور اشتراک عمل کے بارے میں کوئی اقدام اخلاقی، قانونی ، سیاسی اور دینی ہر اعتبار سے ہمالیہ سے بڑی غلطی ہی نہیں ایک ایسا جرم ہو گا جسے پاکستانی قوم، امت مسلمہ اور تاریخ کبھی فراموش نہیں کرے گی۔ سرزمین فلسطین سے یہودیوں کے اخراج کے بعد انبیا" کی اس آرام گاہ میں یہودیوں کا دوبارہ داخلہ حضرت عمر فاروق رضی اللہ تعالٰی عنہ کے بیت المقدس کی کنجیوں کو حاصل کرنے اور اسلامی قلمرو کے آغاز کے بعد ہوا اور ان کی ایک مختصر آبادی صلیبیوں (Crusaders) کے ۸۰ سالہ اقتدار کے سوا پورے اسلامی دور میں وہاں موجود رہی اور اسے مکمل مذہبی آزادی حاصل تھی۔ یہی وجہ ہے کہ جب انیسویں صدی کے آخر میں صیہونی (Zionist) تحریک نے فلسطین کے حصول کے لیے سازشیں اور سیاسی ، معاشی اور عسکری ہتھکنڈے استعمال کرنا شروع کیے تو فلسطین

کے عرب مسلمانوں کے ساتھ وہاں کے رہنے والے یہودیوں نے بھی اس استعماری رو کو نا پسند کیا اور اس سے اپنی برأت کا اعلان کیا۔ لیکن صیہونی تحریک جو دراصل ایک پورپی استعماری قوت تھی اپنے خاص عزائم رکھتی تھی اور اعلان بالفور کے پردے میں برطانوی سامراج کی سرپرستی میں اس نے ارض فلسطین پر قبضہ کا سلسلہ شروع کیا جو مختلف ادوار سے گزرتا ہوا ۱۹۴۸ء میں اسرائیلی ریاست کے اقوام متحدہ کی ایک ایسی قرارداد کے ذریعے جسے کوئی قانونی جواز حاصل نہ تھا، محض طاقت اور بین الاقوامی سازشوں اور غنڈہ گردی کے ذریعہ قیام پر منتج ہوا۔ اسرائیلی ریاست اس کے بعد سے صرف طاقت کی بنیاد پر اپنی سرحدوں میں وسعت پیدا کرتی رہی اور طاقت کے بل ہوتے پر حاصل کردہ اراضی میں آباد کاری (settlers) کے نام پر دنیا بھر سے یہودیوں کو لالا کر فلسطین کے اصل باسیوں کو بے دخل کر کے اپنا تسلط قائم کرتی رہی ۔ اس طرح اسرائیل نہ صرف
پورے فلسطین پر قابض ہے بلکہ شام کے علاقے ( گولان بائٹس ) پر بھی اس کا قبضہ ہے۔ بنیادی بات یہ ہے کہ اسرائیل کی حیثیت ایک جائز ریاست کی نہیں بلکہ ایک settler-colonial power کی ہے جس کے توسیعی عزائم کوئی نظری بات نہیں بلکہ ایک خونی حقیقت ہیں۔ فلسطین کی سرزمین پر جائز طور پر رہنے والے یہودیوں کا معاملہ بالکل مختلف ہے لیکن دنیا بھر سے لائے ہوئے immigrants کو اصل آبادی کو displace بلکہ expell اور exterminate کر کے عربوں کی زمین پر قابض ہو جانے والوں کو ایک Legitimate ریاست تصور نہیں کیا جا سکتا۔ اسرائیل کی حقیقت جنوبی افریقہ پر استعماری قبضے
سے مختلف نہیں۔
اقوام متحدہ کی جس قرارداد کے ذریعہ ارض فلسطین کی تقسیم کا ڈرامہ رچایا گیا وہ ایک غیر قانونی قرار داد تھی جو خود اقوام متحدہ کے چارٹر کے خلاف ، دھونس، دھاندلی اور سیاسی جوڑ توڑ کے ذریعہ منظور کرائی گئی اور پھر اس قرارداد میں طے شدہ ( جو خود نا انصافی پر بنی تھا) جو علاقہ اسرائیل کو دیا گیا تھا پہلے دن سے اسرائیل نے اس سے کہیں زیادہ رقبہ پر قبضہ کیا اور پھر ۱۹۶۷ء کی جنگ کے

بعد پورے فلسطین پر قابض ہو گیا اورسیکورٹی کونسل کی بنیادی قرار داد (۲۴۲) اور دوسری ۳۰ سے زیادہ قراردادوں کے باوجود شخض قوت کے ذریعہ پورے علاقے پر اپنا قبضہ قائم کیے ہوئے ہے بلکہ اسے باقاعدہ annex کر کے قوت کے ذریعہ قبضہ اور توسیع کے جرم کی مرتکب ہے، اور فلسطین کے عرب باشندوں کو جو اس سرزمین کے اصل حقدار ہیں سیاسی غلامی کے شکنجے میں کتنے
ہوئے ہے۔
اسرائیل کی ریاست امریکہ کی عراق جنگ کی طرح جھوٹ (LIES) ، دھو کے اور " جس کی لاٹھی اس کی بھینس کی بنیاد پر قائم ہے۔ اور فلسطین کے عرب اپنے حق خودارادیت کے حصول
کے لیے بیرونی تسلط سے نجات کے لیے سرگرم جہاد ہیں۔
اسرائیل جس بل بوتے پر قائم ہے اور اس کی عسکری قوت بشمول ایٹمی طاقت ، 1 محدود معاشی وسائل، عالمی میڈیا پر گرفت اور امریکہ کی مکمل حمایت اور سر پرستی ہے، پرو پیگنڈے کے میدان میں اس کا سارا انحصار تین بڑے بڑے جھوٹوں (LIES) پر ہے یعنی
ا۔ یہودیوں کا سرزمین فلسطین پر تاریخی مذہبی حق
۲۔ یہودی ایک ایسی قوم تھے جن کے پاس کوئی زمین نہ تھی اور فلسطین ایک ایسی سرزمین تھی جو
انسانوں کو ترس رہی تھی۔
Jews were people without land and Palestine was land
without people
۔ شرق اوسط میں اسرائیل واحد جمہوری ریاست ہے اور جمہوری ہونے کے ناطے اسے دوسروں
پر فوقیت حاصل ہے۔ حقیقت یہ ہے کہ ان تینوں دعووں میں کوئی صداقت نہیں اور محض سیاست اور طاقت کا کھیل ہے جو اس استعماری قوت کو تھامے ہوئے ہے۔ اسرائیل میں عربوں کی حالت تیسرے اور چوتھے درجہ کے شہریوں سے بھی بدتر ہے بلکہ وہ serfis غلاموں کی طرح زندگی گزار رہے ہیں لیکن خود

یہودیوں میں بھی یورپ سے آئے ہوئے (Ashkenazim) اصل فرمانروا ہیں جن کا اقتدار ۵۷ سال سے ایک military-elitist regime کی حیثیت سے جاری ہے اور مشرقی ممالک سے آئے ہوئے یہودی جنہیں (sephaedin) کہا جاتا ہے دوسرے درجہ کے شہری رہے ہیں جو اب اپنے کو assess کر رہے ہیں اور پہلی بار لیبر پارٹی میں انہیں روایتی اور پی عسکری قیادت کے مقابلے میں کامیابی حاصل ہوئی ہے جس نے اسرائیل کی نام نہاد جمہوریت کا
پول کھول دیا ہے۔ جہاں تک امت مسلمہ اور پاکستان کا تعلق ہے اسے یہودیوں سے تو کوئی مخاصمت نہیں رہی اور تاریخ گواہ ہے کہ جب یہودی پوری دنیا میں خصوصیت سے عیسائی دنیا میں بدترین امتیازی سلوک (discrimination) بلکہ تعذیب کا نشانہ تھے تو عالم اسلام نے ان کو پناہ دی اور ان کو آگے زندگی اور ترقی کے بہترین مواقع فراہم کیے۔ ہمارا اصل اختلاف اسرائیل کی Settler-Colonial State حیثیت سے ہے اور یہی وجہ ہے کہ عربوں کی تحریک آزادی اسی طرح حق خودارادیت کی ایک جد و جہد ہے جس طرح دنیا کے باقی تمام علاقوں میں برطانوی، فرانسیسی، ولندیزی، ہسپانوی اور دوسرے استعاروں کے خلاف جدو جہد کر کے دنیا کے ڈیڑھ سو ممالک اور اقوام نے گزشتہ ۸۰ سال میں اپنی آزادی حاصل کی ہے۔ البتہ امت مسلمہ کے لیے فلسطین کا مسئلہ اس اصولی اور انسانی مسئلہ کے ساتھ ساتھ ایک دینی پہلو بھی رکھتا ہے اور وہ بیت المقدس کے قبلہ اول ہونے کی حیثیت سے ہے اور جب تک القدس پر اسلامی حاکمیت قائم نہیں ہو جاتی امت مسلمہ چین سے نہیں بیٹھ سکتی۔ اس وقت پاکستان میں ایک مخصوص طبقہ جو امریکہ کے زیر اثر ہی نہیں اس کے مفادات کا علمبردار بن چکا ہے، اسرائیل سے تعلقات کو معمول پر لانے اور اسے تسلیم کرنے کی بے وقت کی را گئی الاپ رہا ہے۔ اس بات کی ضرورت ہے کہ عوام کو دلیل کے ساتھ اور مستند تاریخی حقائق کی روشنی میں اسرائیل کی حقیقت کو سمجھایا جائے اور مسئلہ کی اصل نوعیت کو واضح کیا جائے تا کہ وہ کسی

دھو کے کا شکار نہ ہوں۔
مجھے خوشی ہے کہ نو جوان دانشور محمد نوید انور نے بڑی محنت کے ساتھ کتا بچہ اسرائیل مفروضہ یا حقیقت تحریر کیا ہے اور اس پر مبنی دستاویزی فلم (One City Three Faiths) بھی تیار کر چکے ہیں۔ میری نگاہ میں یہ ایک بڑی مفید اور بروقت کوشش ہے مجھے توقع ہے کہ اس تحریر اور اس پر مبنی فلم کے ذریعہ جھوٹ کا پردہ چاک ہوگا۔ غلط دعوں کی قلعی کھلے گی ۔ دنیا بھر کے عوام اور پالیسی ساز ادارے اصل حقائق سے آگاہ ہوں گے جس کے بعد توقع کی جاسکتی ہے کہ وہ پاکستانی قوم اور امت مسلمہ کے تاریخی اور اصولی موقف پر انحراف سے بازرہیں گے۔
ان شا الله تعالى
پروفیسر خورشید احمد

